
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Наваан-Юндэн орчуулав.

	 

	Хавтасны зураг: К. И. РУДАКОВ (1891-1949)-ын Толстойн өгүүллэгт хийсэн чимэг зураг

	 

	 


ФРАНСУАЗА

	 

	(Мопассаны өгүүлснээр)

	 

	I

	1882 он 5 дугаар сарын 3-д гурван шөрөгт хөлөг онгоц «Салхин тэнгэр төрүүлэгч» Гавраас гарч Хятадын тэнгист орсон юм байна. Тэр онгоц ачаагаа хятадад буулгаад тэндээс өөр ачаа авч Буэнос-Айресд хүрээд мөн тэндээс бараа авч Бразил руу тээсэн ажээ. Энэ онгоц хэсэж хэрэн явж, гэмтэл эвдрэлийг ч үзэв. Засвар сэлбэг ч хийлгүүлэв. Салхигүй хэд хэдэн сараар аг чиг зогсож ч үзэж. 

	Салхинд хөөгдөн өдий төдий хол алслан зайлсаар бартаат явдал, гай зовлон энэ бүхэнд саатан, дөрвөн жилийн турш харийн далайгаар хөвөн хөвсөөр, гагцхүү 1886 оны 5 дугаар сарын 8-нд сая Марсель хотноо, америк хийцтэй загасны шууз бүхий цагаан төмөр хайрцгууд ачин буулаа. 

	Гавраас хөлөг онгоц хөдлөхдөө онгоцны ахмад туслагчаасаа гадна усан цэрэг 14-тэй хамт гарсан билээ. Аялан явах замын зуур усан цэргээс нэг үхэж, дөрвөн хүн зүйл бүрийн тохиолоор ор сураггүй алга болон, дөнгөж есхөн хүн Францад буцаж иржээ. Үгүй болсон усан цэргийн оронд хоёр америк, нэг негр, бас Сингапур хотын архины гуанзанд хэвтэж байсан нэг швед хүнийг тус тус хөлсөлж авсан байжээ. 

	Хөлөг онгоц ирчхээд дээрх далбаагаа хураан хумьж тоног хэрэгслээ шөрөг модондоо чагтлан хүлэв. Чирдэг онгоц ирж, шуугчин, аахилан тэдний хөлөг онгоцыг шугам замд татан гаргалаа. Тэнгисийн ус нам гүм, давлагааны үлдэгдэл дөнгөж мэдэгдэх төдий цалгиж байв. Тэдний хөлгийг шугам замд ороход, энэ тэр орны том жижиг янз бүрийн хэмжээ, маяг элдэв тоног хэрэгсэлтэй хөлгүүд эргийн дагуу бөөр бөөрөөрөө зэрэгцэн зогсоцгоож байлаа. «Салхин тэнгэрийг төрүүлэгч» Италийн бриг, английн галетт хоёр онгоцны хоорондуур ороход тэр хоёр нь шинэ нөхөрт зай гаргахын тул цаашаа шахцалдан зогсов. 

	Хөлгийн ахмад, гаалийн болон боомтын түшмэдтэй ажил явдлаа дуусгамагц, усан цэргийнхээ нэг хагасад бүтэн шөнийн чөлөө олгон, онгоцноос буулгаж явуулав. 

	Зуны дулаахан шөнө Марсель хот гэрэлд умбан, гудамжаар гуанзны хоолны үнэр ханхалж, хүмүүсийн яриа, тэрэгний дугуйн чимээ, хөгжил баясалтайгаар дуу шуу болон газар сайгүй сонстон байлаа. 

	«Салхин тэнгэрийг төрүүлэгч» нэрт хөлөг онгоцны усан цэрэг дөрвөн сар орчим газар дээр гишгээгүй тул, одоо эрэг дээр бууж ирэхдээ хот газрыг мартсан гаднын улс шиг, бие биеэ бараадан, хоёр хоёроороо нийлж, болгоомжилсон царайтай, хот руу орж ирүүт онгоцны буудлын ойрх гудамжийг үнэрлэн шиншиж, ийш тийш харан, нэг л юм эрж яваа юм шиг байцгаав. Эд, дөрвөн сар, эмэгтэй хүний бараа хараагүй тул, одоо тачаал нь биеийг зовоож хэцүүхэн байсан аж. Хамгийн түрүүнд нь шаламгай бөгөөд лут эр Селестин Дюкло гэгч явлаа. Онгоцноос бууж эрэгт гарахад энэ хүү заавал манлайд нь явдаг билээ. Аятай сайн газрыг олж чаддаг, хэрэгтэй цагт бие мултарч ч чаддаг, ер нь онгоцноос буусан усан цэргүүдийн гаргамтгай байдаг зодоонд оролцдоггүй боловч нэгэнт зодоон гарсан байвал нөхдөөсөө дутдаггүй, биеэ хамгаалж чаддаг ийм хүн байжээ. 

	Усан цэргүүд тэнгисийн зүг уруудан явдаг, зоорь, саравчны бухимдам чийг үнэртсэн харанхуй гол горхи шиг гудамжаар удаан цаг архайлдан явж байтал, Селестин сая нэг бачуу гудамж руу орж, дээд талдаа бөмбөгөр дэнлүү ноцоосон хаалганд орлоо. Усан цэргүүд шүд хавиран, дуу аялсаар хойноос нь дагалдан оров. Дэнлүүний будагтай бүдэг шилэн дээр асар томоор бичсэн тоо харагдаж байв. Байшингийн үүдний намхан саравч дор сийрсэн сандал дээр сууцгааж байсан хүүхнүүд, усан цэргүүдийг хармагц босон хайралдан, гудамжны голд гүйн очицгоож, тэдний замыг бөглөн, хүн бүр тус тусын орогнох газар луугаа аваачихыг оролдлоо. 

	Заримдаа хүзүүвчин пингийн гүнд гэнэт үүд нээгдэж дотроос нь бие барьсан өрмөг өмдтэй богинохон банзал өмссөн мөөмний хар хилэн саа даруулсан даруулгатай бараг нүцгэн шахуу хүүхэн харагдаж, «Хөөрхөн хар хүүнүүд ээ, наашаа орцгоогооч!» гэж аль холоос дуудан, эсвэл өөрөө гүйн ирж тэдний нэгнээс зууран үүд рүүгээ хар хүчээр зүтгэж байх нь, биеэсээ илүү бяртай ялааг чирч яваа аалз шиг хамаг биеэрээ шигдэн зүүсэн байдаг. Тачаалд уярсан нэгэн хархүү зөрж зүтгэхээсээ хулчийж байв. Бусад нөхөд нь юу болохыг зогсон харахад, Селестин Дюкло чанга дуугаар: «Энд биш ээ, битгий ор, цаашаа явцгаана!» гэж хашхирчээ. Тэр хархүү түүний үгэнд орж хүүхний гарыг хүчээр тавиулаад, түүний ууртай хараалыг дуулсаар цааш бүгдээрээ явж байлаа. Үймээн цуугианы улмаас гудамжны дагуу бусад амьтад гүйлдэн гарч ирж тэдний өөдөөс тосон сөөнгө дуугаар тус тусдаа бараа таваараа магтаж байв. Мань хүмүүс ийм янзтайгаар улам цаашаа явсаар билээ. Хааяа гуталдаа торовч шарчигнуулсан цэргүүд, эсвэл танил нутгаар ганцаараа эргэж яваа хотын борлог буюу даамал нар дайралдаж байлаа. Бусад гудамжнуудад мөн л тиймэрхүү дэнлүү ноцож байвч усан цэргүүд, бүсгүйчүүлээр дүүрсэн байшингуудын ёроолоос шүүрч байгаа өмхий шалбааг дээгүүр алхан өнгөрч цаашаа л яваад байжээ. Тэгж явсаар Дюкло сая бусдаасаа арай дээр нэг байшинд хүрч ирээд нөхдөө авч оров. 

	 

	II

	Усан цэргүүд гуанзны том танхимд сууцгаажээ. Хүн бүр нэг нэг хүүхэн найзыг шилж олоод түүнээсээ салалгүй шөнөжин зугаацжээ. Энэ бол тус газрын заншил билээ. Усан цэргүүд гурван ширээ зэрэгцүүлж тавиулаад юуны урьд хүүхэн, цэргүүдтэйгээ архи уусны дараа босож хамт дээшээ гарцгаах боллоо. Эднийг нарийхан жижиг жижиг үүдээр оруулан унтлагын тасалгаануудаар тарж гүйцтэл зузаан ултай гуталтай хориод хөл удаан цаг шатан дээгүүр пижигнэлдэв. Унтлагын тасалгаанаас юм уух гэж доошоо орцгоон, бас дахин дээшээ гарч очиж байв. 

	Наргиан найрынхан модоо барьж хагас жилдээ олсон цалингаа дөрөвхөн цагийн дотор архидаж цэнгэхдээ үрж гүйцжээ. Арван нэгэн цагийн үед бүгдээрээ согтон улаан нүд гаргаж, хий дэмий хашхиралдан юу гэж байгаагаа өөрсдөө мэдэхийг больжээ. Эрчүүл цөм өвөр дээрээ нэг нэг хүүхэн суулган, зарим нь дуулан, зарим нь бархиран, зарим нь ширээ шааж, зарим нь хоолой руу архи цутгаж байв. Нөхдийнхөө дунд суугаа Селестин Дюклогийн өвдөг дээр нь улаан царайтай тарган том хөөрхөн хүүхэн унасан байв. 

	Архийг бусдаасаа дутуугүй уулаа ч гэсэн эгээ л согтчихоогүй, цээжинд нь бас ч ийм тийм юм нүүгэлтэн бодогдож эелдэг ааштай найз хүүхнээ эрхлүүлэнхэн юу ярихыгаа олж ядан байв. Гэвч дотор орж ирсэн санаа тэр дороо алга болчхоод, тун ч баригдаж өгөхгүй, цомхон ярьж болохгүй байлаа. 

	— Ийм бий дээ, за.., за... Тэгээд чи энд удаж байна уу? гэхэд

	— Зургаан сар, гэж хариулав. Селестин, түүний тэр хэлснийг сайшааж байх мэт толгой дохин:

	— Аа тийм үү, тэгээд чамд аятайхан байна уу? гэхэд хүүхэн баахан бодосхийж:

	— Сурч, дасжээ, гэж хэлэн, — Яаж ийгээд болгох л хэрэгтэй юм даа. Юу ч атугай айлын зарц болох юм уу юм угаахаас л дээр шүү гэв. 

	Селестин мөн энэ хэлснийг нь ч сайшааж байх мэт зөвшөөрөн толгой дохиж:

	— Эндэхийн хүн биш юм аа чи? гэв. 

	Хүүхэн, толгой сэгсрэн эндэхийнх биш гэдгээ мэдэгдлээ. 

	— Нутаг чинь хол уу?

	Хүүхэн дохилоо. 

	— Хаана вэ?

	Хүүхэн санаж олох гэсэн юм шиг дотроо бодон:

	— Перпиньянд, гэж хэлэв. 

	— Аа тийм үү, гэж эр хэлээд дуугүй боллоо. 

	— Чи чинь ингэхэд усан цэрэг юм биз дээ? гэж одоо хүүхэн асууж эхэллээ. 

	— Тийм ээ, бид цөм усан цэрэг. 

	— Хол явцгаав уу, та нар ингэхэд?

	— Ойргүй, юм үзэж явлаа. 

	— Дэлхийг бараг тойрчихоо биз дээ? 

	— Нэгээр ч барахгүй бараг хоёр тойрчихсон доо гэв. 

	Хүүхэн нэг юмыг санаж дотроо бодол болон:

	— Хөлөг онгоц, тэгэхэд, олон дайралдаа биз? гэж хүүхэн хэлэхэд:

	— Тэгэхгүй яах вэ гэв. 

	— Та нартай «Салхин тэнгэрийг төрүүлэгч» дайралдав уу? Тийм нэг хөлөг бий юм сан гэв. 

	Өөрийнхөө хөлөг онгоцны нэрийг хэлсэнд өнөөх эр гайхаж тоглоом хийлээ гэж санаад, 

	— Тэгсэн, тэгсэн, өнгөрсөн долоо хоногт дайралдсан гэв. 

	— Нээрээ тэгсэн үү, үнэн үү? гэж хүүхэн асуун царай нь хувирлаа. 

	— Нээрэн, нээрэн. 

	— Худлаа хэлээгүй биз? гэхэд, 

	— Ээ тэнгэр минь, гэж эр ам алдав.

	— Аа тэгвэл чи тэнд Селестин Дюкло гэдэг хүнийг хараагүй биз? гэж хүүхэн асуулаа. 

	— Селестин Дюкло оо? гэж эр давтан өгүүлж, дотор нь сэрхийв. Яаж энэ хүүхэн нэрийг минь мэд ээ юм бэ?

	— Чи таних юм уу? гэж эр асуулаа. 

	Гэтэл хүүхэн ч бас эмээсэн янзтай байв. 

	— Үгүй, үгүй би биш, энд нэг таньдаг эмэгтэй байгаа юм гэв. 

	— Ямар эмэгтэй вэ? Энэ гэрийн хүн үү? гэхэд

	— Үгүй биш, энэ хавьд бий. 

	— Энэ хавьд гэж хаана?

	— Ойрхоон. 

	— Ямар хүн юм бэ тэр чинь?

	— Яах вэ дээ, надтай л адилхан л нэг эмэгтэй хүн байгаа биз. 

	— За тэгээд тэр эмэгтэй, тэр хүнээр яах гээ вэ?

	— Би яаж мэдэх вэ дээ. Нэг нутгийн юм болов уу даа. 

	Ингэж хэлэхтэй зэрэг хоёулаа бие биеэ ажиглан ширтлээ. 

	— Тэр эмэгтэйтэй чинь уулзах юм сан гэж эрийг хэлэхэд, 

	— Яах нь вэ? Юм хэлэх гээ юү?

	— Хэлмээр л... Хэлэх гэсэн... 

	— Юу хэлэх нь вэ?

	— Селестин Дюклотой дайралдсанаа хэлэх гэсэн юм гэхэд

	— Чи ингэхэд Селестин Дюклотой дайралдсан юм уу? Мэнд сайн явж байна уу тэр? гэхэд

	— Сайн. Яах нь вэ? гэв. 

	Хүүхэн дахиад юм бодон чимээгүй болсноо, нам дуугаар хэлсэн нь:

	— Тэр «Салхин тэнгэрийг төрүүлэгч» чинь тэгээд хаашаа явж байна даа? гээд

	— Хаашаа гэнэ ээ? Марсель хотонд гэв. 

	— Нээрээ юү?! гэж хүүхэн дуу алдахад, 

	— Нээрээ гэлээ. 

	— Чи тэгээд Дюклог таних юм уу?

	— Танина гэж хэлсэн шүү дээ гэхэд хүүхэн юм бодон байж, 

	— Аа тийм бий. Сайн байна гэж аяархан хэллээ. 

	— Тэгээд чамд тэр хүн ямар хэрэгтэй юм бэ? гэхэд

	— Хэрэв чи дайралдвал түүнд хэлээрэй... Үгүй, үгүй больё гэхэд нь

	— Юу вэ, юу вэ? гэв. 

	— Үгүй, үгүй, зүгээр гээд, 

	Эр, хүүхний зүг харан зүрх нь улам улам түгшиж:

	— Чи өөрөө түүнийг таних юм уу даа? гэж асуувал, 

	— Үгүй танихгүй гэв. 

	— Тэгвэл чи яах гэсэн юм бэ?

	Хүүхэн хариу хэлэлгүй босон харайж, ард нь сууж байсан эмэгтэйн ширээний дэргэд гүйн очоод нэг нимбэг аван дундуур нь хага зүсэж шүүсийг нь шаазанд шахан гоожуулж, дээрээс нь ус найруулан хийж Селестинд өгөөд

	— Май, уучих гэж хэлээд урьдахын адилаар өвдөг дээр нь суув. 

	— Энэ яах нь вэ? гэж эр шаазанг аван асуувал

	— Согтуу чинь гараг. Дараа нь хэлье уучих, гэхэд Селестин уучхаад ханцуйгаараа амаа арчиж

	— За ярь, би сонсъё гэв. 

	— Надтай уулзлаа гэж чи түүнд битгий хэлээрэй, мөн миний хэлэх гэж байгаа юмыг хэнээс дуулснаа хэлж болохгүй шүү. Мэдэв үү гэхэд

	— За мэдлээ, би хэлэхгүй гэв. 

	— Тэгвэл чи тангараглан ам алд! гэхэд Селестин ам алдав. 

	— Тэнгэр мэдэг!

	— Тэнгэр мэдэг ээ. 

	— За тэгвэл чи эцэг эх хоёрыг нь үхсэн, мөн ахыг нь үхсэн гэж хэлээрэй. Халуун ханиад дайрсан юм. Нэг сарын дотор гурвуулаа өнгөрсөөн. 

	Дюклод зүрхний нь хамаг цус оргилон ирэх шиг санагдан, юу гэж хэлэхээ мэдэхгүй хэдэн мөч дуугүй сууснаа ийн хэлэв. 

	— Чи лав мэдэж байна уу?

	— Лав, лав. 

	— Хэн чамд хэлсэн юм бэ? гэхэд. 

	Хүүхэн, хоёр гараа мөрөн дээр нь тавьж, нүд рүү нь ширтэн

	— Хүнд хэлэхгүй гэж чи ам алд! гэв. 

	— Ам алдсан шүү дээ, тэнгэр мэдэг! гэхэд

	Би дүү нь юм аа гэтэл

	— Франсуаза! гэж эр дуу алдав. 

	Хүүхэн өөдөөс нь ширтэж, үг хэлэхэд нь уруул нь бараг хөдлөхгүй

	— Энэ чинь чи Селестин юм аа!! гэв. 

	Хоёулаа бие биеийн царай руу ширтэн, тэр байсан хэвээрээ гөлөрчихлөө. 

	Энэ хоёрын хажуу дахь бусад нөхөд нь согтуу дуугаар бархиралдан шаазан дан дун хийж, алга ташин, гутлын товх шажигнаж, хүүхнүүдийн часхийн хашхирах, дуулагчдын дуутай хослон хутгалдаж байлаа. 

	— Юу болох нь тэр вэ ер? сэж Селестин тун аяархан хэлэхэд хүүхэн арайхан үгийг ялган сонсов. 

	Хүүхний нүд нулимсаар бүрхэж

	— Тэгсээн, Цөм байхгүй болсон. Гурвуулаа нэг сарын дотор шүү, гэж үгээ үргэлжлэн, — Яадаг ч аргагүй би гав ганцаараа, аптект очих, доктор дуудах, гурвуулыг оршуулах хэрэгтэй боллоо... байсан юмаа худалдаж, хөлс хүчийг нь төлөөд, эцэст нь өмссөнтэйгөө л хоцорлоо. Тэгээд Кашо ноёныд зарцаар орлоо... өнөөх нэг доголон хүн байсан шүү дээ, мэдэж байна уу? Дөнгөж 15 л хүрч байсан юм, би тэгэхэд, чамайг анх явахад 14 нас хүрээгүй байсан юм шүү дээ... Тэгээд тэрэнтэй муу явдал хийсээн... Эмэгтэй хүн тэнэг байх юм даа. Дараа нь шүүхийн нэг түшмэлийнд хүүхэд асрагч боллоо. Тэрэнтэй бас л ханилаад, анхандаа тэжээлгэж, орон гэрт нь суух болсон. Бас л удсан ч үгүй намайг тэр хаячихлаа. Гурав хоног хэлэн дээр юу ч тавилгүй явлаа. Намайг авах хүн байдаггүй, тэгэхэд нь бусдын адил энд ороод л энэ дээ гэв. 

	Ингэж ярьж байхад нь нулимс нь нүд хамраар нь горхи мэт урсан, хацраа норгож, ам руу нь орж байв. 

	— Чи бид хоёр юу хийчих нь энэ вэ? гэж Селестин дуугарав. 

	— Би чамайг бас л үхчихсэн юм байх гэж бодсоон, гэж хүүхэн уйлан, — Би ямар тэгсэн биш дээ, гэж шивнэхэд

	— Намайг чи яагаад таньдаггүй юм бэ? гэж Селестин мөн адил шивнэн хэлэв. 

	— Би мэдэхгүй, над буруу байхгүй, гэж хүүхэн үргэлжлэн улам ширүүн уйллаа. 

	— Би чамайг яаж таних вэ дээ?

	Тэгээд өндийн хүүхнийг биеэсээ зайлуулж, усчны том савраараа толгойг нь барин, нүүр лүү нь удтал ширтэн харав. 

	Ингэж харж байхад нь өнөөх гэртээ хоцорсон жаахан туранхай хөөрхөн ааштай охин, сая улам улам тодхон танигдаж ирэв. 

	Хамт хоцорсон бусдыгаа алдчихаад одоо байгаа нь энэ. 

	Франсуаза чи юм байна! Миний дүү! гэж аман дотроо үглэтэл гэнэт хоолой дотор нь согтуу хүний зогьсохтой адил эхэр татах, эр хүний хүнд эхэр татах сонстон, хүүхний толгойг тавимагц аяга шаазан өнхрөн бут үсэртэл ширээ шааж, зэрлэг дуугаар хашхирлаа. 

	Нөхөд нь түүний зүг хандан харцгааж:

	— Ямар их уурлачхав, энэ чинь гэж нэг нь хэлэхэд, 

	— Болиоч, юун их бархирах юм бэ гэж нөгөө нь хэлэв. 

	— Хүүе, Дюкло! Чи юунд бархирсан юм бэ? Дахиад нэг өөдөө гаръя гэж бас нэг нь хэлж, нэг гараараа Селестиний ханцуй дээрээс чангаан, нөгөө гараараа, инээн, царай нь улайсан, тунгалаг хар нүдтэй дан ягаан хувцсаа энгэр задгай өмссөн найз хүүхнээ тэвэрлээ. 

	Дюкло гэнэт амьсгаагаа хураан дув дуугүй болж нөхдийгөө ширтэж байснаа хаа нэг зодоонд орохдоо үзэгддэг байсан өнөөх жигтэй зоримог царайгаа гарган хүүхэн тэврэн байсан нэг усан цэрэг рүү гуйван очиж гараараа тэр хоёрын хоорондуур цохин салгаад, 

	— Зайл! Чи үзэхгүй байна уу, энэ чинь чиний охин дүү байна! Эд цөм дор дороо хүний эгч дүү нар. Миний охин дүү Фрацсуаза мөн энэ байна. Хаа хаа-хаа-хаа!.. гэж хөхөрч байгаа юм шиг эхэр татан, хөл нь туйвж, гараа өөд нь өргөн нүүрээрээ шалан дээр үсэрч унамагц үхэж байгаа хүн шиг цээж нь хэржигнэн, гар хөлөөрөө савчин, шалан дээгүүр өнхөрлөө. 

	Унтуулалгүй горьгүй нь ээ гэж нөхдийн нь нэг хэлж, — Аягүй бол гадагш нь гаргачихна шүү, горьгүй гэв. Тэгээд тэд Селестинийг өргөн дээш нь Франсуазагийи өрөөнд аваачиж орон дээр нь хэвтүүлэв. 

